
Claudio Mangion u għal kull interess li jista’ jkollu Glenn Gerald Urry

Fil-qosor
F’din il-kawża ir-rikorrenti qiegħda titlob li jiġu ddikjarati nulli u bla effett żewġ skritturi privati li hija ffirmat fl-14 ta’ Marzu 2019, fejn hija ddikjarat ruħha bħala vera, ċerta u likwida debitriċi versu l-konvenut Claudio Mangion, fl-ammont kumplessiv ta’ €35,000. Hija tallega li dawn iż-żewġ skritturi ġew simulati u li, barra minn hekk, il-kunsens tagħha fuq it-tali skritturi ġie milqut b’qerq u bi żball. 
Ċessjoni ta’ negozju 
Ir-rikorrenti Charlene Friggieri tgħid li saret taf lill-konvenut Claudio Mangion għaliex introduċiha miegħu Glenn Gerald Urry (imħarrek fil-kawża). Dana kien wara li hija esprimiet mas-sur Urry li kellha interess biex tibda negozju żgħir. Dak iż-żmien Claudio Mangion kien jikri u jiġġestixxi l-ħanut bl-isem ‘Emina Snack and Take Away’ f’41B, Żabbar Road, Raħal Ġdid (il-‘Ħanut’), iżda xtaq li jċedi dan in-negozju lil ħaddieħor.[footnoteRef:1]  [1:  Ara l-affidavit ta’ Charlene Friggieri f’paġni 113-117.] 

Claudio Mangion informa lir-rikorrenti li li kien lest li jċedilha l-Ħanut jekk jitħallas rigal għall-avvjament. Huwa qalilha li ma setax ikompli jmexxi l-Ħanut għaliex weġġa’ saqajh u ma setax jqatta’ ħafna ħin bilwieqfa kif kien jirrikjedi dan ix-xogħol.[footnoteRef:2]  [2:  Ibid. ] 

Ir-rikorrenti u Claudio Mangion waslu għal ftehim li r-rigal ta’ avvjament kellu jkun ta’ €35,000. Huma waslu għal din il-figura wara li Claudio Mangion qalilha li l-Ħanut kien idaħħal qliegħ ta’ iktar minn elf ewro (€1,000) is-sibtijiet biss. Dawn qablu li l-ftehim jiġi fformalizzat bil-miktub u li jiġi ffirmat nhar l-14 ta’ Marzu 2019, fil-preżenza tal-konsulent legali ta’ Claudio Mangion.[footnoteRef:3]  [3:  Ibid. ] 

Iż-żewġ skritturi tal-14 ta’ Marzu 2019
Dakinhar tal-14 ta’ Marzu 2019, hekk kif ir-rikorrenti u s-sur Urry kienu fil-viċinanzi tal-uffiċju tal-konsulent legali, il-konvenut informahom li kien wettaq xi bidliet fl-iskrittura li kellha tiġi ffirmata. Għal raġunijiet ta’ taxxa, Claudio Mangion qal li ma xtaqx jiddikjara li kien qiegħed jirċievi s-somma ta’ €35,000 bħala rigal ta’ avvjament, u għalhekk ta struzzjonijiet lill-konsulent legali tiegħu sabiex minflok jiġi indikat fuq il-ftehim li s-somma ta’ €35,000 kienet qiegħda tiġi trasferita lilu għal bejgħ ta’ xi mobbli. 
Ir-rikorrenti u s-sur Urry ma jidhirx li qajmu xi oġġezzjoni għal dan u dakinhar tal-14 ta’ Marzu 2019, ġew iffirmati żewġ skritturi privati għall-bejgħ ta’ xi mobbli minflok kuntratt għaċ-ċessjoni tan-negozju u għall-ħlas ta’ avvjament. Fl-ewwel skrittura privata, Charlene Friggieri ddikjarat ruħha bħala vera, ċerta u likwida debitriċi versu l-konvenut Claudio Mangion, fl-ammont ta’ €17,500, liema somma kellha titħallas sal-15 ta’ Mejju 2019 bla imgħax, u kienet allegatament tirrappreżenta l-prezz t’oġġetti allegatament mibjugħa u kkonsenjati prinċipalment: 
“2 fridges upright, display, stainless steel counter, freezer, salamander grill, pizza oven u van tax-xogħol Kia Pride targat DAM-083, “tale quale”.”[footnoteRef:4]  [4:  Ara l-ewwel skrittura privata għall-kostituzzjoni ta’ debitu tal-14 ta’ Marzu 2019 f’paġna 126. ] 


1. Fit-tieni skrittura, Charlene Friggieri u Glenn Gerald Urry iddikjaraw ruħhom bħala veri, ċerti u likwidi debituri favur il-konvenut Claudio Mangion fl-ammont ta’ €17,500, liema somma kienet allegatament tirrappreżenta l-prezz t’oġġetti allegatament mibjugħa u kkonsenjati: 
“inter alia”: grill, fryer, toaster, TV Samsung 32”, CCTV camera, cutter, microwave, electric kettle, dough mixer, gas cylinder, telephone, mobile phone nokia, cash register, 12 toppings shaver, 8 dough trays, 2 stainless steel shelves, small freezer, xkaffar ieħor ta’ l-istainless steel, mejda ta’ l-istainless steel u big fan, “tale quale”.[footnoteRef:5]  [5:  Ara t-tieni skrittura privata għall-kostituzzjoni ta’ debitu tal-14 ta’ Marzu 2019, f’paġna 127. ] 

Fit-tieni skrittura privata, ir-rikorrenti u s-sur Urry obbligaw ruħhom in solidum sabiex iħallsu s-somma ta’ €17,500 bla imgħax, f’pagamenti ta’ €500 kull xahar mis-16 ta’ Ġunju 2019. Dan bil-patt u l-kondizzjoni li jekk jonqsu minn żewġ pagamenti u tgħaddi ġimgħa min-notifika tagħhom u jibqgħu morużi fil-ħlas, huma jitilfu l-benefiċċju taż-żmien u kwalunkwe bilanċ jiġi dovut fl-intier tiegħu.
Kwistjoni bejn Charlene Friggieri u Claudio Mangion
Fis-6 ta’ Mejju 2019, u qabel mar-rikorrenti ħadet pussess tal-Ħanut, ir-rikorrenti bagħtet ittra legali lil Claudio Mangion fejn sostniet li l-iskritturi privati kellhom jitwarrbu.[footnoteRef:6] Dan wara li s-sur Urry, li kien beda jmur il-Ħanut, informa lir-rikorrenti li l-Ħanut ma kienx verament idaħħal il-profitt li semma s-sur Mangion u li fir-realtà kien idaħħal biss madwar €250 is-sibtijiet.  [6:  Ara l-ittra legali tas-6 ta’ Mejju 2019, f’paġni 128-129.] 

Fl-ittra legali, ir-rikorrenti sostniet li żewġt iskritturi kienu simulati għaliex is-somma ta’ €35,000 ma ġietx verament trasferita lil Claudio Mangion għall-bejgħ ta’ mobbli, kif indikat fuq l-iskritturi, iżda bħala rigal għall-avvjament. Peress li rriżultaw foloz ir-rappreżentazzjoni u r-rassigurazzjonijiet ta’ Claudio Mangion li wasslu sabiex ir-rikorrenti taqbel li tħallas dan ir-rigal għall-avvjament, ir-rikorrenti qalet li t-tali skritturi kienu wkoll milquta bil-qerq imwettaq minn Claudio Mangion – liema qerq wassal għal żball li vvizzja l-kunsens tagħha. 
Ir-rikorrenti tgħid li fir-risposta tiegħu, Claudio Mangion ċaħad l-allegazzjonijiet tagħha u insista li hija tħallsu l-pagamenti dovuti skont l-iskritturi privati.[footnoteRef:7] Għalkemm ma ntlaħaqx ftehim bejniethom, ir-rikorrenti xorta waħda ħallsitu s-somma ta’ €17,500 li kienet dovuta skont l-ewwel skrittura.[footnoteRef:8] Ir-rikorrenti tgħid li kienet beżgħana mill-konvenut minħabba li kellu pendenti fil-konfront tiegħu proċeduri ta’ natura penali, li eventwalment ġew deċiżi kontra tiegħu. Hija tgħid li Claudio Mangion kien għamel diversi theddid fil-konfront tagħha; u li f’punt minnhom huwa heddidha li jekk ma kinitx ser tħallsu s-somma ta’ €17,500 li huwa kien dovut skont it-tieni skrittura privata, huwa kien ser ibattal “Kalashnikov” jew “AK47” fuqha.”[footnoteRef:9]  [7:  Ara r-risposta tal-konvenut Claudio Mangion f’paġna 130. ]  [8:  Dan l-ammont tħallas; f’€2,500 fi flus kontanti u f’pagament ta’ €14,500 b’ċekk numru 364. (Ara kopja taċ-ċekk għal €14,500 f’paġna 131). ]  [9:  Ara l-affidavit ta’ Charlene Friggieri f’paġni 113-117.] 

Claudio Mangion fetaħ żewġ kawżi għall-ħlas ta’ €35,000 mingħand Charlene Friggieri u Glenn Gerald Urry. Fl-24 ta’ Jannar 2020 huwa ppreżenta r-rikors ġuramentat b’numru 77/2020, fejn talab lil din il-qorti (presjeduta minn Imħallef ieħor) biex tordna l-konvenuti jħallsuh is-somma dovuta minnhom. 
Din il-kawża tħassret minn fuq il-lista fit-3 ta’ Ġunju 2022.[footnoteRef:10] Dan kien wara li r-rikorrent (u l-konsulenti legali tiegħu) naqsu milli jidhru għas-seduta intiża għall-kontro-eżami tiegħu – liem seduta kienet diġà ġiet posposta minħabba li r-rikorrent kien ma jiflaħx. Meħud kont tal-fatt li l-kawża kienet diġà tħassret minn fuq il-lista darb’oħra,[footnoteRef:11] fis-seduta tat-3 ta’ Ġunju 2022, il-qorti ħelset lill-konvenuti mill-ħarsien tal-ġudizzju, u ordnat li l-kawża “titneħħa minn fuq il-lista tal-kawżi attivi mingħajr ebda fakultà li terġa’ tiġi appuntata mill-ġdid,” bi spejjeż kontra r-rikorrent. [10:  Ara l-verbal tal-qorti fil-kawża b’numru 77/2020 fis-seduta tat-3 ta’ Ġunju 2022, f’paġni 142-144.]  [11:  Fit-18 ta’ Ġunju 2021, il-qorti kienet diġà ħelset lill-konvenuti mill-osservanza tal-ġudizzju bit-tħaddim tal-artikolu 199(2) tal-Kap. 12. Iżda fil-5 ta’ Lulju 2021, il-qorti reġgħet appuntat il-kawża għas-smiegħ u dana wara li laqgħet it-talba ta’ Claudio Mangion tat-2 ta’ Lulju 2021.] 

Fid-29 ta’ Novembru 2022, Claudio Mangion ressaq rikors ġuramentat ieħor bl-istess talbiet. F’din il-kawża b’numru 1132/2022, din il-qorti ħelset lill-konvenuti mill-osservanza tal-ġudizzju u dan għaliex Claudio Mangion kien naqas milli jħallas l-ispejjeż tal-kawża l-oħra lill-partijiet l-oħra u għalhekk skont l-artikolu 907(2) tal-Kap. 12, ma setax jerġa’ jressaq kawża oħra dwar l-istess ħaġa. 
Il-kawża tal-lum
Ir-rikorrenti  fetħet din il-kawża fil-5 ta’ Marzu 2021, sabiex jiġu rexissi u xolti l-iskritturi privati tal-14 ta’ Marzu 2019. Fir-rikors ġuramentat tagħha, Charlene Friggieri qiegħda titlob lill-qorti sabiex:-[footnoteRef:12] [12:  Ara r-rikors maħluf ta’ Charlene Friggieri tal-5 ta’ Marzu 2021 f’paġni 1-5. ] 

Tiddikjara u tiddeċiedi illi ż-żewġ iskritturi privati iffirmati nhar l-14 ta’ Marzu, 2019 huma nulli għaliex il-kunsens ta’ l-esponenti għall-istess ġie karpit b’qerq da parti tal-konvenut Claudio Mangion u/jew b’effett ta’ żball u konsegwentement tirrexxindi u tannulla għal kollox l-imsemmija skritturi privati u għal dan il-għan, jekk meħtieġ, taħtar nutar pubbliku u tiffissa jum, ħin u lok għall-iffirmar ta’ l-att ta’ rexissjoni relattiv, liema kuntratt għandu jsir bl-intervent ta’ kuraturi deputati illi għandhom ukoll jiġu nominati sabiex jirrapreżentaw lill-eventwali kontumaċi fuqu;
Tiddikjara u tiddeċiedi wkoll illi ż-żewġ iskritturi privati iffirmati nhar l-14 ta’ Marzu, 2019 ma jiswewx għaliex ivvizzjati minn simulazzjoni;
Tiddikjara u tiddeċiedi wkoll illi għalhekk iż-żewġ iskritturi privati iffirmati nhar l-14 ta’ Marzu, 2019 huma mingħajr effett u l-partijiet għandhom jitqiegħdu fil-qagħda li kienu fiha qabel saru, magħdud billi jiġi likwidat l-ammont illi l-konvenut Claudio Mangion irċieva mingħand l-esponenti u billi l-konvenut Claudio Mangion jiġi ikkundannat iħallasha l-ammont hekk likwidat bl-imgħaxijiet legali minn dakinhar illi huwa rċieva tali ammont;
Alternattivament, jekk kemm-il darba dina l-Onorabbli Qorti ma tilqax l-ewwel tlett talbiet, f’kull każ tiddikjara u tiddeċiedi illi l-konvenut Claudio Mangion, mingħajr kawża ġusta, arrikixxa ruħu għad-dannu ta’ l-esponenti, tillikwida l-ammont illi huwa rċieva mingħajr kawża ġusta mingħand l-esponenti u tikkundanna lill-istess konvenut Claudio Mangion iħallas lura u jikkumpensa lill-esponenti għat-tnaqqis patrimonjali illi hija sofriet inklużi l-imgħaxijiet legali minn dakinhar illi huwa rċieva tali ammont; 
Bl-ispejjeż inklużi dawk taċ-ċedola ta’ depożitu bin-numru: 1684/2019 fl-ismijiet “Charlene Friggieri v. Claudio Mangion” kontra l-konvenuti, jew min minnhom, illi huma minn issa stess inġunti in subizzjoni. B’riżerva għal kull azzjoni ulterjuri spettanti lill-esponenti kontra l-konvenuti jew min minnhom.
Il-konvenut Claudio Mangion ippreżenta risposta ġuramentata tardiva. Wara li r-rikorrenti talbet l-isfilz tat-tali risposta ġuramentata tardiva, il-konvenut ressaq rikors b’talba sabiex tiġi ġġustifikata l-kontumaċja tiegħu u sabiex huwa jingħata l-awtorizzazzjoni biex iżomm it-tali risposta ġuramentata fl-atti. It-tali talba ġiet miċħuda minn din il-qorti fis-sentenza preliminari tal-15 ta’ Marzu 2024.[footnoteRef:13] F’din is-sentenza ġiet ikkonfermata l-kontumaċja tiegħu u ġiet ordnata t-tneħħija tar-risposta ġuramentata mressqa minnu.  [13:  Ara s-sentenza preliminari ta’ din il-qorti tal-15 ta’ Marzu 2024, f’paġna 104-110. ] 

It-talbiet tar-rikorrenti
Ir-rikorrenti qiegħda titlob fl-ewwel lok, dikjarazzjoni li ż-żewġ skritturi privati ffirmati fl-14 ta’ Marzu 2019 huma nulli għaliex il-kunsens tagħha għall-istess kien milqut b’qerq min-naħa ta’ Claudio Mangion u/jew b’effett ta’ żball. Dana abbażi tal-fatt li s-sur Mangion għamel assigurazzjonijiet u rappreżentazzjonijiet li ma kienux minnhom, u li kieku ma kienux għat-tali assigurazzjonijiet u rappreżentazzjonijiet ir-rikorrenti tgħid li ma kinitx ser taqbel li tħallas din is-somma bħala rigal għall-avvjament jew li tidħol f’kirja għall-Ħanut. Hija targumenta li l-qerq ta’ Claudio Mangion wassalha għal żball dwar id-dħul tal-Ħanut u li dan il-qerq u dan l-iżball ivvizzjaw il-kunsens tagħha u jrendu l-iskritturi nulli.[footnoteRef:14] [14:  Ara l-affidavit ta’ Charlene Friggieri f’paġni 113-117, u n-nota ta’ sottomissjonijiet tar-rikorrenti Charlene Friggieri f’paġni 319-327. ] 

Ir-rikorrenti qiegħda titlob fit-tieni lok dikjarazzjoni li ż-żewġ skritturi privati ffirmati fl-14 ta’ Marzu 2019 ma jiswewx għaliex kienu vvizzjati minn simulazzjoni. Dan għaliex ma ġewx verament għall-bejgħ ta’ xi oġġetti mobbli; ġew iffirmati iżda għall-ħlas ta’ rigal għall-avvjament u għaċ-ċessjoni tal-kirja tal-Ħanut. Hija għalhekk titlob li l-imsemmija skritturi privati jiġu ddikjarati mingħajr effett, u li l-partijiet jitqiegħdu fil-qagħda li preċedentament kienu fiha, inkluż billi hija tiġi rifuża l-ammont li Claudio Mangion irċieva mingħandha cioè s-somma ta’ €17,500.[footnoteRef:15]  [15:  Ibid. ] 

Ir-rikorrenti tgħid li “tant l-iskritturi hawn fuq imsemmija huma simulati illi, fost affarijiet oħra, ma kien jagħmel l-ebda sens illi parti mill-oġġetti mobbli jiġu mibjugħa lill-esponenti waħedha u parti minnhom lill-esponenti flimkien mal-konvenut Glenn Gerald Urry, illi f’kull każ l-oġġetti mobbli imsemmija ma għandhom l-ebda valur li jqarrab is-somma miftehma bħala rigal ta’ l-avvjament, illi l-karozza Kia Pride lanqas biss ġiet konsenjata jew reġistrata f’isem l-esponenti, illi hemm oġġetti mobbli li ma jaħdmux u illi l-cash register lanqas huwa oġġett illi jista’ jinbiegħ jekk mhux bi proċedura appożita illi tinvolvi lill-Kummissarju tat-Taxxi.” Hija tgħid ukoll li għandha recording fejn il-konvenut Claudio Mangion jinstema’ jammetti espliċitament illi s-somma ta’ ħamsa u tletin elf Euro (€35,000) ma kinitx tirrappreżenta bejgħ ta’ oġġetti mobbli iżda rigal għall-business.[footnoteRef:16] [16:  Ibid.] 

Alternattivament ir-rikorrenti titlob dikjarazzjoni li Claudio Mangion, mingħajr kawża ġusta, arrikixxa ruħu għad-dannu tagħha, u li b’hekk għandu jiġi kkundannat iħallasha lura dak li rċieva mingħandha,[footnoteRef:17] cioè s-somma ta’ €17,500 li hija ħallsitu skont l-ewwel skrittura privata.  [17:  Ibid. ] 

Analiżi tal-qorti 
Fil-verità, il-qorti ma tqisx li hemm il-ħtieġa li tidħol fil-meritu tat-talbiet tar-rikorrenti u cioè li tiddetermina jekk it-tali skritturi privati kienux tassew simulati jew ivvizzjati. Dan għaliex fit-12 ta’ Settembru 2019 il-mobbli allegatament formanti l-mertu ta’ dawn l-iskritturi privati, bl-eċċezzjoni tal-vettura Kia Pride, ġew iddepożitati taħt l-awtorità ta’ din il-qorti b’ċedola ta’ depożitu numru 1684/2019 fl-ismijiet ‘Charlene Friggieri v. Claudio Mangion’.[footnoteRef:18] Id-depożitu sar taħt il-kundizzjonijiet espressi illi “(i) kontestwalment ma’ tali żbank huwa jirrifondi lill-esponenti s-somma ta’ sbatax-il elf u ħames mitt Ewro (€17,500) li hija kienet ħallsitu wara r-rappreżentazzjonijiet magħmula minnu għab-bażi ta’ l-istess u (ii) kontestwalment ma’ tali żbank huwa jobbliga ruħu illi ma jvanta u ma jressaq l-ebda pretensjoni fil-konfront ta’ l-esponenti.” [18:  Ara ċ-ċedola ta’ depożitu b’numru 1684/2019 fil-Prim’Awla tal-Qorti Ċivili fl-ismijiet Charlene Friggieri vs Claudio Mangion tat-12 ta’ Settembru 2019, f’paġni 138-141.] 

Jidher li Claudio Mangion ġabar u rrilaxxja l-imsemmija mobbli, u dana kif joħroġ mix-xhieda tiegħu fill-kawża b’numru 77/2020:-[footnoteRef:19] [19:  Ara x-xhieda ta’ Claudio Mangion tas-7 ta’ Jannar 2021 fil-kawża b’numru 77/2020. ] 

Dr William Cuschieri : Ara nkunx qed nghid sew li inti rċivejt cedola ta’ depożitu li tghidlek li dawk l-oġġetti qeghdin depożitati b’ dik iċ-ċedola ta’ depożitu u tista teħodhom lura bil-kundizzjoni li tirrifondi € 17 , 500 u li ma tfittix ghal € 17 , 500 oħra ? 
Xhud [Claudio Mangion]: Li baghtli inti ? 
Dr William Cuschieri : Iva . 
Xhud [Claudio Mangion]: Mela . 
Dr William Cuschieri : Illum il-ġurnata l-oġġetti taqbel li qeghdin ġol-ħanut ? 
Xhud : Iva. 
Fill-fatt jidher li dan reġa’ biegħ l-imsemmija oġġetti lil Steve Polidano, li beda jikri l-Ħanut wara li r-rikorrenti rritornat iċ-ċwievet. Dana joħroġ mix-xhieda tal-imsemmi Steve Polidano mogħtija fil-kawża hawn fuq imsemmija:-[footnoteRef:20] [20:  Ara  x-xhieda ta’ Steve Polidano tal-4 ta’ Marzu 2021 fil-kawża b’numru 77/2020, f’paġni 152-159.] 

Dr William Cushieri : Fuq l-oġġetti ta’ ġewwa tista tispjega x’ hemm bħala oġġetti mobbli u xi jservi dan il-ħanut ?
Xhud : Jien jekk trid inġiblek il-kuntratt .
Dr William Cuschieri : Le le x’ hemm ġewwa l-ħanut u xi sservi min dan il-ħanut ? Xhud : Jien ħallast € 7000 biex nixtri li hemm affarjiet .
Dr William Cuschieri : Jiġifieri inti ħallast € 7000 biex tixtri l-mobli ta’ ġol-ħanut ? Xhud : Eżatt .
Dr William Cuschieri : Jekk nghidlek li hemm counter naqblu ?
Xhud : Eżatt .
Dr William Cuschieri : Jekk nghidlek li hemm fridges u freeżer ? Xhud : Eżatt .
Dr William Cuschieri : Jekk nghidlek li hemm magna li taghmel l-ghaġina naqblu?
Xhud : Eżatt .
Dr William Cuschieri : Television ? 
Xhud : Iva.
Dr William Cuschieri : Cash register ?
Xhud : iva imma jien xtrajt waħda ghalija .
Dr William Cuschieri : Taf jekk dawn il-mobbli li qed insemmilek humiex l-istess
oġġetti li kien jaħdem Mangion bihom ?
Xhud : Le ma nafx .
Dr William Cuschieri : U Mangion qatt ma qallek xejn fuq dawn l-oġġetti ?
Xhud : Jien ma Giljan fthemt .
Dr William Cuschieri : Jien personali qed nara stramba ħafna li tkun taf lil
Mangion li jiġi jghinek fil-ħanut imma tghidilna li ma kienx involut fin-negozjati.
Xhud : Wara ftit Ġiljan qalli li dan sieħbi Mangion . 
Qorti : Jiġifieri meta dħalt dan vojt kien ?
Xhud : Le kien hemm afarjiet . Qorti : Ma kienx hemm nies fih ? Xhud : Le .
Qorti : Imma l-affarjiet sibthom mal-ewwel mhux ġabomlok ?
Xhud : Eżatt .
Dr William Cuschieri : Jiġifieri Giljan beghlek l-affarjiet ta’ ġewwa € 7000 ? Xhud : Eżatt .
Dr William Cuschieri : Hemm grill ? Xhud : Iva .
Dr William Cuschieri : Ħa naqralek kollox u li ma hemmx ghidli ma hemmx . Grill
, fryier , toaster , tv Samsung 32” , CCTV camera , cutter , microwave , electric kettle , dough mixer , gas cilinder , telephone , mobile phone Nokia , cash register , 12 topping shavers , 8 dough trays , two stainless steel shelves , small freezer , big fan u xkaffar ieħor tal-istainless steel dawn kollha qeghdin hemm hekk ?
Xhud : Iva .
Dr William Cuschieri : Jiġifieri dawk inti kollha xtrajthom € 7000 ? 
Xhud : Eżatt .[footnoteRef:21] [21:  Skont ir-rikorrenti, it-tali mobbli jidhru wkoll f’diversi ritratti tal-Ħanut li l-konvenut esebixxa fuq ‘Facebook’. Ara l-affidavit ulterjuri ta’ Charlene Friggieri f’paġna 221 u d-dokumenti annessi f’paġni 222-262.] 

Fir-rigward tal-vettura ‘Kia Pride’, ma jidhirx li Claudio Mangion qatt ittrasferixxa t-tali vettura f’isem ir-rikorrenti. Kif jidher mill-Vehicle History Details tal-vettura msemmija, jidher li t-tali vettura ġiet ittrasferita minnu lil xi terz parti.[footnoteRef:22]  [22:  Ara l-vehicle history details tal-vettura KIA Pride b’numru ta’ reġistrazzjoni DAM 083 f’paġni 181-185.] 

Dan l-aġir min-naħa ta’ Claudio Mangion m’huwiex kompatibbli mal-intenzjoni li jżomm fis-seħħ il-ftehim mar-rikorrenti li sar fil-forma ta’ żewġ skritturi privati datati l-14 ta’ Marzu 2019. Bil-fatt li ħa lura jew żamm l-oġġetti mobbli allegatament mibjugħa u kkonsenjati, huwa impliċitament aċċetta l-kondizzjonijiet li ssemmew fl-istess ċedola ta’ depożitu u effettivament xolja l-ftehim li daħal fih mar-rikorrenti. 
Parti deċiżiva
Għar-raġunijiet hawn fuq spjegati, din il-qorti qiegħda tiddeċiedi din il-kawża billi:-
tiddikjara illi ż-żewġ iskritturi privati tal-14 ta’ Marzu 2019 ġew rexxissi meta ġew irtirati l-mobbli ddepożitati taħt l-awtorità ta’ din il-qorti permezz taċ-ċedola ta’ depożitu b’numru 1684/2019 fl-ismijiet ‘Charlene Friggieri v. Claudio Mangion’, b’dan illi f’dik id-data l-partijiet tqiegħdu fil-qagħda li kienu fiha qabel; 
tordna lill-konvenut Claudio Mangion jirrifondi lir-rikorrenti s-somma ta’ €17,500, bl-imgħax dovut mid-data li fiha ġew irtirati l-mobbli ddepożitati permezz taċ-ċedola ta’ depożitu b’numru 1684/2019 fl-ismijiet ‘Charlene Friggieri v. Claudio Mangion’; u 
tieqaf milli tqis it-talbiet l-oħra. 
L-ispejjeż tal-kawża, inkluż l-ispejjeż tas-sentenza preliminari, jitħallsu minn Claudio Mangion. 



Henri Mizzi
Imħallef 



Tristan Duca
Deputat Reġistratur

